
1. Cyd-destun Rhanbarthol

1.1
Mae Consortiwm De-orllewin a Chanolbarth Cymru'n cynnwys chwe awdurdod lleol: Sir Gâr, Ceredigion, Castell-nedd Port Talbot, Sir Penfro, Powys ac Abertawe. Mae'r adroddiad hwn yn canolbwyntio ar weithgareddau a chyflawniadau ysgolion yn y rhanbarth yn y flwyddyn academaidd 2008 - 9. Mae'n dilyn strwythur yr adroddiadau RHAGORI rhanbarthol fel a bennwyd gan APADGOS ac yn ymdrin â'r cwestiynau allweddol, y themâu i'w hystyried a'r materion sy'n dod i'r amlwg fel a bennwyd yn nogfen arweiniad RHAGORI ar gyfer adroddiadau rhanbarthol.  Mewn sawl ffordd blwyddyn bontio o ran gweithgarwch oedd trydedd flwyddyn ariannu RHAGORI, gan roedd yn seiliedig ar rownd arall o gynnig am arian ac roedd hefyd yn paratoi am yr ymagwedd fwy radical at ddefnyddio arian RHAGORI a fabwysiadwyd ar gyfer ariannu blwyddyn 4 (blwyddyn academaidd 2009-10).

1.2
Mae'r adroddiad hwn yn seiliedig ar dystiolaeth gan nifer o ffynonellau, gan gynnwys adroddiadau monitro awdurdodau lleol, ymweliadau ag ysgolion, adroddiadau mewn cyfarfodydd cydlynu RHAGORI a thrafodaethau blynyddol yn lleol ac yn rhanbarthol.  Mae hefyd yn tynnu ar gynigion y prosiectau a gyflwynwyd gan ysgolion i'w cymeradwyo yn haf 2008 a'r cofnodion hunanwerthuso canlynol a gyflwynwyd flwyddyn yn ddiweddarach.  Fel mewn blynyddoedd diweddar, mae cronfa ddata gynhwysfawr wedi'i llunio sy'n galluogi dadansoddi gweithgarwch ym mhob ysgol RHAGORI. Mae'r gronfa ddata wedi'i dadansoddi er mwyn nodi:

· y prif ymagweddau a'r prosiectau penodol a fabwysiedir gan ysgolion;

· nodweddion allweddol pob ysgol o ran cyfnod, maint a chyd-destun;

· y meysydd gwariant allweddol ym mhob prosiect;

· gweithgareddau yr ymgymerwyd â nhw i feithrin gallu a sicrhau arfer da cynaladwy;

· patrymau datblygu ar y cyd gydag ysgolion ac asiantaethau eraill;

· ymagweddau penodol sy'n ddiddorol ac yn flaengar;

· ansawdd hunanwerthuso a chynllunio ar gyfer datblygu ysgolion.

Cynhaliwyd y dadansoddiad trwy ddefnyddio'r gronfa ddata berthynol (Microsoft Access). Roedd hyn yn galluogi hidlo data i nodi tueddiadau allweddol, nodweddion cyffredinol a phriodweddau unigryw nifer mawr o ysgolion.  

2.
I ba raddau mae ysgolion bellach yn ymwybodol o'r cysylltiad rhwng anfantais 

economaidd-gymdeithasol a thangyflawniad addysgol?

2.1
Mae ysgolion rhanbarth swamwac yn trefnu eu gweithgarwch RHAGORI trwy ymagwedd brosiect; ar y cyfan, ariannwyd 290 o brosiectau ar wahân gan RHAGORI mewn ysgolion yn 2008-9.  Yn y rhan fwyaf o achosion, roedd yr ysgolion yn canolbwyntio ar un prosiect, ond roedd mwy nag un gan rai ysgolion (pob un â'i ffynhonnell gyllid ei hun) ac roedd yr ysgolion uwchradd mwy o faint yn tueddu i fod â sawl prosiect ar waith ar yr un pryd. Yn gyffredinol, mae'r ysgolion yn dangos dealltwriaeth fwyfwy soffistigedig o'r cysylltiad rhwng anfantais economaidd a thangyflawniad addysgol, a'r amrywiaeth o strategaethau y gellir eu defnyddio i fynd i'r afael â hyn.

2.2
Dangosir lefel dealltwriaeth ysgolion o'r cysylltiad rhwng anfantais a thangyflawniad trwy'r prosiectau y gwnaethant eu dewis i'w datblygu yn 2008.  Gyda threigl amser, bu symud i ffwrdd o ganolbwyntio ar lefelau llythrennedd a rhifedd disgyblion yn unig tuag at ymgysylltiad mwy ystyriol gyda'r rhwystrau rhag dysgu mae plant a phobl ifanc o dan anfantais yn eu hwynebu yn eu haddysg.  Yn nwy flynedd gyntaf RHAGORI, roedd llawer o ysgolion yn y rhanbarth yn canolbwyntio ar raglenni llythrennedd a rhifedd, gan geisio gwella meysydd tangyflawniad disgyblion yn y grŵp targed. Mae ysgolion wedi cadw'r rhaglenni oedd yn canolbwyntio ar lythrennedd a rhifedd (a ariennir gan ffynonellau eraill yn aml erbyn hyn) oherwydd y gydnabyddiaeth o sut mae cyfleoedd bywyd y disgyblion yn cael eu ffurfio gan eu meistrolaeth o'r sgiliau sylfaenol.  Ond, gyda threigl amser, bu symud tuag at brosiectau sy'n ymwneud â mynd i'r afael â materion allweddol mae disgyblion o dan anfantais yn eu hwynebu yn ystod eu haddysg.

2.3
Yn 2008, gwahoddwyd ysgolion RHAGORI i gyflwyno ceisiadau ar gyfer rhagor o gyllid yn 2008-9.  Roedd eu ceisiadau'n canolbwyntio ar y categorïau gwaith canlynol:

	Categori
	Canolbwynt gwaith
	Nifer y prosiectau

	Presenoldeb
	· Gwella cyfraddau presenoldeb
	10

	Sgiliau cyfathrebu
	· Gwella llefaredd disgyblion

· Siarad a gwrando 
	19

	TGCh
	· Defnydd o TGCh i gefnogi dysgu ac addysgu

· Gwella mynediad i TGCh ar gyfer dysgwyr a dargedir
	7

	Gwella sgiliau dysgu disgyblion
	· Sgiliau meddwl

· Sgiliau dysgu a dulliau dysgu annibynnol

· Gwella ymgysylltiad rhieni/gofalwyr â dysgu 

· Rhaglenni datblygu rhieni/dysgu fel teulu

· Cefnogaeth ddysgu well (mentora)
	30

	Cynhwysiad
	· Cynnwys disgyblion gydag ADY mewn lleoliadau prif ffrwd

· Datblygu ethos meithrin
	2

	Llythrennedd 
	· Sgiliau cyn darllen

· Sillafu

· Sgiliau darllen ac ysgrifennu

· Llythrennedd Cymraeg

· Mynediad i amrediad o ddeunydd darllen
	53

	Rhifedd
	· Defnyddio rhifau

· Mathemateg
	12

	Sgiliau sylfaenol
	· Sgiliau sylfaenol (ni cheir mwy o fanylion)
	41


	Datblygiad personol a chymdeithasol
	· Grwpiau Meithrin Plant

· Datblygiad emosiynol a hunan-barch

· Sgiliau bywyd

· Datblygiad cymdeithasol a rhyngweithio ag eraill

· Rheoli ymddygiad

· Ysgogiad ac agweddau

· Bwyta'n iach

· Datblygiad corfforol

· Cefnogaeth fugeiliol well
	81

	Cyfoethogi'r cwricwlwm
	· Estyn cyfleoedd dysgu (dysgu y tu allan i oriau ysgol)

· Estyn achrediad dysgu ffurfiol ac anffurfiol

· Estyn llwybrau dysgu unigol (14-19) 

· Datblygiad artistig, crefft a mynegiannol 
	17

	Pontio
	· Gwella pontio i ddisgyblion o dan anfantais
	2

	Datblygiad galwedigaethol 
	· Darparu cyfleoedd profiad gwaith 

· Rhaglenni dysgu galwedigaethol

· Cydweithio â darparwyr AB ac eraill
	13

	Asesu
	· Datblygu systemau asesu (canlyniadau dysgu)

· Asesu ar gyfer dysgu 
	3


Y categorïau prosiect hyn yw'r rhai sydd wedi dod i'r amlwg o geisiadau'r ysgolion am arian a'u cofnodion hunanwerthuso.  Y categorïau prosiect mwyaf poblogaidd yn y tabl hwn yw 'datblygiad personol a chymdeithasol' a 'llythrennedd'.  Mae llai o brosiectau na'r disgwyl yn canolbwyntio ar gyfoethogi'r cwricwlwm, ond mae sawl prosiect arall yn cynnwys elfen sy'n ymwneud â mynd i'r afael â'r rhwystrau i weithgareddau cymdeithasol a diwylliannol mae disgyblion o dan anfantais yn eu hwynebu.  Hefyd, mae nifer sylweddol o brosiectau (30) yn canolbwyntio ar wella sgiliau dysgu disgyblion ac mae rhai o'r rhain yn canolbwyntio ar ddatblygu cynnwys rheini/gofalwyr. Mae'n ymddangos i nifer bach o ysgolion ddefnyddio'u harian RHAGORI blwyddyn 3 i ddatblygu materion gwella ysgolion ehangach, yn hytrach na chanolbwyntio'n benodol ar anghenion disgyblion o dan anfantais.

2.4
Y prif fater sy'n torri ar draws yr holl brosiectau hyn yw'r graddau maent yn canolbwyntio ar anghenion disgyblion o dan anfantais a cheisio dileu'r rhwystrau rhag dysgu maent yn dod ar eu traws, neu'n ymwneud â phatrymau ehangach tangyflawniad dysgwyr.  Roedd yr ysgolion yn amrywio'n sylweddol o ran y ffyrdd roeddent yn targedu eu harian tuag at sector penodol o boblogaeth yr ysgol.  Dim ond nifer bach iawn o brosiectau (3) oedd wedi targedu poblogaeth yr ysgol gyfan yn agored; roedd y rhain i gyd mewn ysgolion â chanran uchel iawn o Ddysgwyr Prydau Ysgol Am Ddim.  Roedd cyfran o brosiectau'n canolbwyntio ar anghenion grŵp dethol o ddisgyblion.  Mewn rhai achosion, nodwyd y rhain trwy fesurau gweddol syml.  Mewn eraill, ystyriwyd amrywiaeth o ddata wrth ddewis y grŵp. Roedd 10 prosiect yn canolbwyntio ar faterion presenoldeb, ac yn targedu disgyblion a theuluoedd trwy archwilio cyfraddau presenoldeb, gan groesgyfeirio â data Prydau Ysgol Am Ddim.  Roedd 2 brosiect yn canolbwyntio ar anghenion Plant sy'n Derbyn Gofal, a 2 yn ymwneud â Disgyblion Mwy Dawnus a Galluog.

2.5
Dim ond nifer bach o brosiectau (13) oedd yn canolbwyntio'n uniongyrchol ar ddisgyblion a nodwyd dim ond am y'u hystyriwyd 'o dan anfantais' ac am eu bod yn derbyn prydau ysgol am ddim.  Roedd 82 o brosiectau'n nodi disgyblion yn bennaf ar sail tangyflawniad, ond ystyriwyd ffactorau eraill hefyd.  Gellir dehongli hyn fel ddealltwriaeth wan o ddiben sylfaenol arian RHAGORI, i fynd i'r afael ag anghenion grwpiau o ddisgyblion wedi'u targedu am eu bod yn wynebu anfantais gymdeithasol ac economaidd.  Fodd bynnag, wrth archwilio’r dystiolaeth yn agosach, gwelir bod ysgolion yn aml wedi dewis ystyried amrywiaeth ehangach o amrywiadau wrth nodi disgyblion ar gyfer cymryd rhan yn y prosiectau amrywiol.  Mae'n ymddangos bod amharodrwydd proffesiynol i dargedu disgyblion am eu bod yn derbyn prydau ysgol am ddim neu fynegai arall o'u tlodi/amddifadedd yn unig.  Mae hyn yn mynd yn erbyn yr ymagwedd a hyrwyddwyd yn adroddiad Estyn ar RHAGORI.  Mewn rhai achosion, mae ysgolion wedi defnyddio technegau soffistigedig i nodi disgyblion, gan weithio mewn partneriaeth ag asiantaethau eraill. Roedd dros 40 o brosiectau'n ystyried datblygiad cymdeithasol ac emosiynol disgyblion.

2.6
Mae'r ffordd mae ysgolion wedi dewis mynd i'r afael â'r meysydd anfantais allweddol mae disgyblion yn eu hwynebu'n amrywio'n fawr.  Dim ond lleiafrif bach o brosiectau sy'n cynnwys gweithgarwch a ddyluniwyd yn uniongyrchol i ddileu neu leihau'r rhwystrau hyn rhag dysgu'n hytrach na mynd i'r afael â'u heffeithiau ar addysg a chynnydd disgyblion.  Mae'n anodd mesur hyn; ac mae'r prosiectau gorau oll yn cyfosod nifer o ymagweddau gwahanol i fynd i'r afael ag anghenion canfyddedig disgyblion.  Roedd 17 o brosiectau'n ymwneud yn bennaf â ffurfiau gwahanol o weithgarwch cyfoethogi'r cwricwlwm, ac roedd 30 yn canolbwyntio ar ddatblygu sgiliau dysgu'r disgyblion.  Roedd 16 o brosiectau'n ymwneud â datblygu gwaith partneriaeth rhwng y rhieni.  Hefyd, roedd prosiectau llythrennedd weithiau'n gysylltiedig â gweithgarwch i wella cyfraniad rhieni/gofalwyr at addysg eu plant.   Roedd nifer mawr o brosiectau'n cyfeirio at ‘gefnogaeth ddysgu well’ ac mae hyn yn arbennig o wir mewn prosiectau ysgolion uwchradd.

3.
Pa mor effeithiol mae'r ysgolion wedi monitro a gwerthuso eu gweithgareddau 
RHAGORI? 
3.1
Ym mlwyddyn 3 prosiect RHAGORI, mabwysiadodd swamwac ymagwedd ddiwygiedig at hunanwerthusiad yr ysgol o'i gwaith.  Bwriadwyd i hyn ddod â chysylltiad agosach rhwng cynllunio prosiectau, monitro cynnydd a gwerthuso effeithiau.  Yn arbennig, fe wnaethom nodi angen parhaol i wella'r ffocws ar ganlyniadau dysgu a mesur effeithiau.  Mae hyn wedi cael rhywfaint o effaith ar ansawdd prosesau hunanwerthuso mewn ysgolion, ond ar waith mae amrywiadau sylweddol iawn mewn monitro a gwerthuso.

3.2
Mae archwilio adroddiadau hunanwerthuso ysgolion yn datgelu'r patrwm canlynol:

· Roedd oddeutu 10% o'r prosiectau wedi'u gwerthuso'n drylwyr, gan fesur canlyniadau'n effeithiol a darparu tystiolaeth ansoddol ychwanegol o'r hyn oedd wedi'i gyflawni

· Roedd oddeutu 35% o'r prosiectau wedi'u gwerthuso'n dda, gyda chydbwysedd o ganlyniadau meintiol a rhywfaint o dystiolaeth ansoddol 

· Roedd oddeutu 35% o'r prosiectau wedi rhoi data meintiol am ganlyniadau, ond nid oeddent yn rhoi gwybodaeth ansoddol ychwanegol

· Nid oedd 20% o'r prosiectau wedi'u gwerthuso'n dda, gyda dadansoddiad cyfyngedig iawn o ganlyniadau meintiol neu dystiolaeth ansoddol

3.3
O ran datblygiad pellach, byddai llawer o ysgolion yn dal i groesawu arweiniad a chefnogaeth ychwanegol wrth fesur canlyniadau, yn arbennig mewn perthynas â lles disgyblion.  Yn gyffredinol, roedd yr ysgolion â phrosiectau'n canolbwyntio ar ganlyniadau mesuradwy megis llythrennedd a rhifedd yn gallu rhoi rhywfaint o dystiolaeth feintiol o effaith, weithiau trwy gyn ac ôlbrofion i bennu cynnydd o waelodlin perfformiad disgyblion ar ddechrau'r prosiect.  Fodd bynnag, roedd pwyslais gan lawer o brosiectau ar agweddau ar ddysgu a lles cymdeithasol/emosiynol, ac roedd y rhain yn aml yn feysydd lle nad oedd ysgolion yn teimlo'n hyderus wrth fesur gwelliannau neu gofnodi tystiolaeth.

4.
Prif lwyddiannau rhaglen RHAGORI
4.1
Hefyd, dylid nodi bod ysgolion yn amrywio'n fawr o ran eu parodrwydd a'u gallu i fodloni gofynion cyflwyno cais a phrosesau adrodd hunanwerthuso APADGOS.  Mae gwerthusiad o'r ceisiadau a gyflwynwyd ar gyfer cyllid am raglen blwyddyn 3 RHAGORI a gwerthusiadau dilynol ysgolion o ddeilliannau'n rhoi mewnwelediad ardderchog i ansawdd meddwl a chynllunio ar gyfer prosiectau mewn ysgolion.  Gan dynnu ar y sail dystiolaeth hon, mae ysgolion yn dod o dan bedwar categori bras o ran deall o nodau cyffredinol rhaglen RHAGORI (a'u hymroddiad iddynt):

· Yr ysgolion (mwy na 30% ar draws y rhanbarth) sydd â lefel uchel o ysgogiad.  Maent yn adlewyrchu meddwl blaengar ac ymagweddau creadigol sy'n seiliedig ar ddadansoddiad sicr o anghenion a deilliannau;

· Yr ysgolion (efallai 50%) sy'n ymroddedig i RHAGORI ac yn defnyddio cyllid yn dda i estyn darpariaeth a thargedu adnoddau'n dda er mwyn diwallu anghenion disgyblion sy'n tangyflawni a than anfantais;

· Yr ysgolion (efallai 15%) sy'n defnyddio arian RHAGORI'n weddol dda, ond nad oes ganddynt y sgiliau ymchwilio, cynllunio prosiectau a gwerthuso i gael yr effaith fwyaf ar addysg disgyblion;

· Yr ysgolion (llai na 5%) sydd wedi ymroi i brosiectau sy'n ffinio â nodau craidd RHAGORI, ac sy'n amharod i roi tystiolaeth o'r hyn sydd wedi'i gyflawni hyd yn hyn a'r hyn sydd wedi'i gynllunio ar gyfer y dyfodol.

· Mae rhaglen RHAGORI wedi llywio ein dealltwriaeth o lawer o agweddau ar y Fframwaith Effeithiolrwydd Ysgolion. Mae'r cysylltiadau y ceir tystiolaeth ohonynt yn cynnwys 

· Arweinyddiaeth

· Gweithio gydag eraill

· Rhwydweithiau Arfer Proffesiynol

· Gwelliant ac atebolrwydd

· y Cwricwlwm ac Addysgu

Arweinyddiaeth

4.3
Mae amrywiadau mawr ar draws ysgolion o ran y graddau maent wedi datblygu gweledigaeth gydlynol ar gyfer mynd i'r afael ag anghenion addysgol dysgwyr o dan anfantais economaidd-gymdeithasol; mewn sawl achos, roedd y prif ffocws yn parhau i fod ar fynd i'r afael â thanberfformiad yn hytrach na rhwystrau a achosir gan dlodi plant.  Fodd bynnag, yn yr ysgolion a oedd â gweledigaeth bwerus ar gyfer dysgu (ac yn enwedig y rhai sy'n gwasanaethu cymunedau o dan anfantais), mae ymagwedd fwy strategol wedi dod i'r amlwg.  Mae'r ysgolion hyn yn fwriadol wrth wau eu pryder i fynd i'r afael â'r rhwystrau mae rhai disgyblion yn eu hwynebu â blaenoriaethau strategol ehangach yr ysgol.  

4.3
Ar draws y rhanbarth cyfan, mae ymagwedd fwy addysgiadol a dadansoddol wedi dod i'r amlwg dros y flwyddyn ddiwethaf. Hyrwyddwyd hyn yn rhannol oherwydd y gyfres o Ymweliadau Dysgu a ddarparwyd gan Dîm Cydlynu Rhanbarthol RHAGORI i rannu arfer da ar draws ysgolion a chodi ymwybyddiaeth o strategaethau posibl ar gyfer gwelliant a chynhwysiad.  Hefyd, defnyddiwyd dadansoddiad o'r ysgolion a oedd yn mabwysiadu ymagweddau mwy rhagweithiol yn 2008-9 i lywio paratoi prosiectau ar y cyd ar gyfer 2009-10.  Datgelodd y dadansoddiad fod ysgolion yn y rhanbarth yn dangos arfer da ym mhob un o'r meysydd a nodwyd yn y tabl isod:

	Gwella'r Bartneriaeth â Rhieni

	· Gwella presenoldeb a phrydlondeb

· Cynnwys teuluoedd yn addysg plant

· Gwneud iawn am yr amgylchedd dysgu gartref

	Cryfhau ymagweddau amlasiantaeth a chymunedol 

	· Gwella cydlyniad gwasanaethau i blant, pobl ifanc a'u teuluoedd

· Gwella gallu ysgolion i gefnogi datblygiad cymunedol

	Mynd i'r afael ag effaith anfantais ar gynnydd disgyblion 

	· Monitro cynnydd disgyblion: ymyrryd a chefnogi cynnar

· Datblygiad iaith: siarad a gwrando

· Dysgu carlam mewn llythrennedd a rhifedd

· Lleihau eithrio: ‘dysgu y tu hwnt i'r ystafell ddosbarth’

	Ysgogiad a chynhwysiad

	· Cwricwla a dysgu galwedigaethol eraill

· Cyfoethogi'r cwricwlwm ac estyn dysgu

· Gwella dysgu personol 

· Cefnogi disgyblion o dan anfantais wrth bontio

	Datblygu cymdeithasol ac emosiynol

	· Datblygu emosiynol ac ymddygiadol

· Sefydlu grwpiau meithrin plant ac ethos o feithrin

· Technegau cwnsela, hyfforddi a mentora 

· Codi dyheadau disgyblion


Gweithio gydag eraill

4.4
Wrth werthuso dimensiwn gweithio ar y cyd prosiectau RHAGORI mewn ysgolion, mae'n bwysig nodi bod gan ysgolion lawer o berthnasoedd parhaol gydag asiantaethau a sefydliadau eraill.  Roedd oddeutu 30% o brosiectau blwyddyn 3 RHAGORI'n cynnwys ymroddiad penodol i weithio ar y cyd ag ysgolion eraill; roedd hyn fel arfer yn ar ffurf datblygu adnoddau cwricwlwm/blaengaredd pedagogaidd (e.e. Athroniaeth i Blant; cwricwlwm sgiliau Blwyddyn 7) ar y cyd; mewn tua 10% o achosion, roedd y broses ddatblygu'n cynnwys gweithio gydag eraill yn eu hysgolion teulu/clwstwr gan gynnwys y rhai mewn cam gwahanol i'w cam eu hunain.  Mewn rhai achosion, roedd ysgolion yn rhan o ddatblygiad ar y cyd a ddyluniwyd i wella darpariaeth mewn ardal neu gymuned ddaearyddol benodol (menter ‘Teledu i Ysgolion’; cysylltiadau AB i wella dysgu galwedigaethol; datblygu ‘Canolfan Sgiliau’; ystafelloedd amlsynhwyraidd).  Yn gyffredinol, roedd y prosiectau a oedd yn cynnwys ‘cydweithrediad fertigol’ yn canolbwyntio ar agweddau pontio, er enghraifft: datblygu systemau olrhain trawsgyfnodol; estyn darpariaeth grwpiau meithrin; gwella cefnogaeth i ddisgyblion sy'n agored i niwed wrth bontio. 

4.5
Yn gyffredinol, mae gan ysgolion amrywiaeth o weithgareddau gwahanol sy'n canolbwyntio ar y gymuned ynghyd â'u prosiectau RHAGORI; mae llawer o ysgolion hefyd yn derbyn cyllid fel ‘Ysgolion yn eu Cymunedau’.  Mae'n anodd cyffredinoli'n ddilys ynghylch y graddau mae ysgolion wedi datblygu ffocws mwy cymunedol o ganlyniad i'w profiad o RHAGORI. Fodd bynnag, roedd tua 10% o'r prosiectau'n cynnwys ffocws cymunedol amlwg. Roedd 16 o brosiectau'n canolbwyntio ar ddatblygu'r bartneriaeth â rhieni, weithiau mewn ffyrdd blaengar iawn: cyflwynodd un ysgol gyfle i rieni arsylwi ar wersi, roedd un arall yn cynnwys rhieni ac athrawon yn cydgynllunio rhaglenni dysgu gartref. Roedd 10 prosiect yn ymwneud â mentrau dysgu teuluol.

4.6
At ei gilydd, roedd 24% o ysgolion yn cynnwys asiantaethau yn eu gweithgareddau RHAGORI.  Roedd y rhain yn cynnwys amrywiaeth eang iawn o sefydliadau, gan gynnwys grwpiau gwirfoddol, eglwysi a llyfrgelloedd lleol, asiantaethau arbenigol eraill a sefydliadau annibynnol yn darparu cyfleoedd dysgu gwell (e.e. Ymddiriedolaeth Tir Cwn Harri, Campau'r Ddraig, darparwyr addysg awyr agored, ysgolion coedwig etc). O ran arferion cynhwysol, roedd y pryder ynghylch defnyddio arian RHAGORI i hyrwyddo cynhwysiad amlycaf mewn prosiectau oedd yn ymwneud â grwpiau meithrin plant. Roedd mwy na hanner o'r prosiectau hyn wedi mynegi ymroddiad i gymhwyso'r ymagweddau roeddent wedi datblygu yn eu grwpiau meithrin plant ar draws yr ysgol gyfan, ac i sicrhau nad oedd y disgyblion a oedd wedi'u rhoi yn y fath grwpiau wedi'u harwahanu rhag eu cymheiriaid ac y byddent yn ailymuno â'r lleoliad prif ffrwd cyn gynted ag y bo modd.

Rhwydweithiau arfer proffesiynol 

4.7
Mae llawer o'r ysgolion yn rhanbarth swamwac wedi croesawu ymagwedd ymholi at ddatblygiad proffesiynol a gwella ysgolion dros y blynyddoedd diweddar.  Mae rhaglen RHAGORI wedi ychwanegu ysgogiad at hyn, ynghyd â mentrau LlCC eraill.  Atgyfnerthwyd yr ymagwedd hon gan y fframwaith cynllunio ar gyfer prosiectau blwyddyn 3 RHAGORI ac mae llawer o ysgolion wedi ceisio cymryd ymagwedd systematig at y broses ddatblygu.

4.8
Ym mlwyddyn 2 rhaglen RHAGORI, noddodd swamwac gyfres o ymweliadau dysgu i staff o ysgolion cynradd.  Cynlluniwyd y rhain i ledaenu arfer da a chefnogi datblygiad rhwydweithiau o arfer proffesiynol.  Sefydlwyd rhaglen arall o ymweliadau dysgu i gydweithwyr ysgolion uwchradd yn haf 2009.  Fel rhan o ymgyrch APADGOS i ddatblygu gwefan RHAGORI, comisiynwyd cyfres o astudiaethau achos o agweddau gwahanol ar arfer da; roedd y rhain yn seiliedig ar dempled cyffredin a chawsant eu llunio gan benaethiaid a chydweithwyr yr ysgolion.

4.9
Fodd bynnag, y prif ganolbwynt gwaith i dîm rhanbarthol RHAGORI yn 2009 fu cefnogi ysgolion wrth baratoi am brosiectau datblygu ar y cyd a gynigiwyd ar gyfer arian blwyddyn 4 RHAGORI.  Wrth wneud hyn, gweithiodd y tîm yn agos mewn partneriaeth gyda Swyddogion Awdurdodau Lleol i greu cyfres o 'rwydweithiau blaengaredd' (Hargreaves, 2004) a allai gyflwyno targedau uchelgeisiol ar gyfer prosiectau blwyddyn 4.  Roedd yr ymagwedd hon yn adeiladu'n uniongyrchol ar raglen beilot swamwac ar gyfer y 'Fframwaith Effeithiolrwydd Ysgolion' ac roedd yn tynnu ar ymagwedd debyg iawn o ran creu rhwydweithiau blaengaredd yn seiliedig ar lawer iawn o her a chefnogaeth gan gymheiriaid.  Er mwyn cefnogi'r broses hon, lluniodd y tîm RHAGORI rhanbarthol lawlyfr ac arweiniodd gyfres o sesiynau hyfforddi i arweinyddion prosiect a gweithwyr allweddol ynghylch cymunedau dysgu proffesiynol a rhwydweithiau blaengaredd.  

Gwelliant ac atebolrwydd 

4.10
Mae rhai arwyddion o ysgolion yn cymryd ymagwedd fwy seiliedig ar dystiolaeth at weithgareddau RHAGORI ym mlwyddyn 3 y rhaglen.  Mae hyn yn arbennig o wir i oddeutu 20% o'r ysgolion, sydd wedi rheoli blaengaredd mewn ffordd systematig iawn, ac mae rhai elfennau  o ymagwedd sail ymholiad mewn 50% ychwanegol o ysgolion.  Yn fynych iawn, mae'r prosiectau gorau oll yn cynnwys dadansoddiad o'r rhwystrau rhag cyflawniad y mae disgyblion o dan anfantais yn eu hwynebu ac ymchwil i arfer da ym mannau eraill.  Maent yn datblygu systemau newydd ac yn meithrin cymhwysedd proffesiynol i fynd i'r afael â'r materion allweddol mae disgyblion o dan anfantais yn eu hwynebu.  Yn arwyddocaol, maent hefyd yn dyfalbarhau â strategaethau presennol sy'n gweithio; yn amlach, maent yn adeiladu ar y rhain i estyn neu fireinio cyflawniadau blaenorol.  Maent hefyd yn meddwl yn strategol am faterion cynaladwyedd, gan geisio ffynonellau cyllid eraill, integreiddio systemau newydd â strwythurau ysgol a darparu hyfforddiant staff i ymgorffori/rhannu sgiliau newydd. Mae'r math hwn o ymagwedd wedi'i hadeiladu'n uniongyrchol i'r broses cynllunio prosiectau ar gyfer datblygu ar y cyd gyda grwpiau o ysgolion ym mlwyddyn 4 o gyllid RHAGORI.

Y Cwricwlwm ac addysgu

4.11
Mae llawer o ysgolion wedi defnyddio cyllid RHAGORI i addasu dysgu ac addysgu er mwyn sicrhau canlyniadau gwell i ddysgwyr o dan anfantais, yn arbennig ym meysydd llythrennedd a rhifedd. Mae ysgolion eraill hefyd wedi canolbwyntio'n uniongyrchol ar y ffyrdd maent yn gallu gwella gallu dysgu disgyblion.  Yn y sector cynradd, mae oddeutu 10% o ysgolion â phrosiectau a ariennir gan RHAGORI i ddatblygu sgiliau dysgu disgyblion.  Mae'r rhan fwyaf o'r rhain yn canolbwyntio ar sgiliau meddwl, ac yn benodol Athroniaeth i Blant (P4C).  Mae ysgolion eraill yn defnyddio rhaglenni megis CAME, CASE, Cenhadon Dysgu a Chodi Pontydd. Mae'r mentrau hyn weithiau'n canolbwyntio'n bennaf ar dangyflawniad, yn hytrach na thananfantais.    

4.12
Ond, mewn rhai achosion, mae'r ysgolion hyn hefyd yn cynnig cyfleoedd dysgu estynedig i ddisgyblion o dan anfantais; mae'r rhain yn cynnwys, er enghraifft, clybiau athroniaeth, clybiau garddio, clybiau gwaith cartref, grŵp cefnogi astudio ar ôl ysgol dan arweiniad CALU. Mae rhaglenni cyfoethogi'r cwricwlwm yn cynnig cyfleoedd i ddisgyblion gymryd rhan mewn gweithdai celf a drama, ac yn canolbwyntio ar ddatblygu sgiliau llefaredd, datblygiad emosiynol neu ryngweithio â chymheiriaid.  Mae pedair ysgol gynradd yn canolbwyntio'n benodol ar ddefnyddio TGCh i wella cyfleoedd dysgu i ddisgyblion trwy gynlluniau benthyca gliniaduron, sgiliau hyfforddi TGCh i deuluoedd a defnyddio gliniaduron 'notepad' electronig.  Mae un ysgol fabanod hefyd yn darparu mynediad gwell i TGCh i ddysgwyr wedi'u targedu.
4.13
Yn y sector uwchradd, mae oddeutu 20% o ysgolion yn defnyddio amrywiaeth o strategaethau i helpu disgyblion i ddatblygu sgiliau astudio a dysgu annibynnol.  Yn y rhan fwyaf o achosion, mae hyn ar ffurf darparu cefnogaeth ddysgu well i ddisgyblion.  Darperir hyn ar draws cyfnodau allweddol 3 a 4.  Fel arfer, mae ar ffurf targedu disgyblion o dan anfantais i ddarparu cefnogaeth ddwys a chyfleoedd dysgu estynedig; mewn rhai achosion, mae hyfforddwyr a mentoriaid hefyd yn gweithio mewn partneriaeth gyda rhieni.  Mae'r ymagweddau hyn yn aml yn adeiladu ar yr hyn sydd eisoes wedi'i gyflawni yn nwy flynedd gyntaf RHAGORI i sefydlu rôl yr hyfforddwr dysgu neu'r mentor. Mae ysgolion, er enghraifft, yn estyn rôl yr hyfforddwyr dysgu i gynnwys cyfleoedd dysgu wedi oriau ysgol, sefydlu rhaglenni mentora pendant a datblygu strategaethau i gefnogi ailintegreiddio disgyblion ar ôl absenoldeb estynedig.

4.14
Roedd prosiectau eraill mewn ysgolion uwchradd yn canolbwyntio'n arbennig ar ddatblygu sgiliau allweddol disgyblion, weithiau trwy ddefnyddio TGCh.  Mae'r fath brosiectau'n cynnwys:

· Sefydlu cwricwlwm sail sgiliau ar gyfer blwyddyn 7;

· Paratoi ar gyfer y cwricwlwm sgiliau newydd;

· Darparu ysgolion a gweithdai adolygu;

· Datblygu system olrhain disgyblion drawsgyfnodol (mewn partneriaeth ag ysgolion cynradd sy'n bwydo);

· Datblygu pecynnau meddalwedd sy'n galluogi cyflwyno dysgu y tu allan i'r ystafell ddosbarth;

· Cyflogi arbenigwr TGCh i estyn hawl gwricwlaidd a gwella mynediad i gyfleusterau TGCh (cysylltiedig â darpariaeth dysgu y tu allan i oriau dysgu).

5.
Pa rwystrau mae ysgolion wedi dod ar eu traws wrth geisio cyflawni eu 

hamcanion? 

5.1
Ym mlynyddoedd cynnar rhaglen RHAGORI, roedd ysgolion wedi'u rhwystro gan yr arweiniad cyfyngedig a oedd ar gael iddynt o ran y rhwystrau roedd disgyblion o dan anfantais yn eu hwynebu a'r strategaethau posibl y gellid eu defnyddio i'w goresgyn.  Gyda threigl amser, mae llif yr wybodaeth a'r gefnogaeth wedi gwella i ryw raddau.  Fodd bynnag, mae deunydd darllen hygyrch sy'n ymwneud ag arfer da ac ymagweddau ymarferol wrth fynd i'r afael ag anfantais yn parhau i fod yn brin.  

5.2
Mae prosiect RHAGORI yng Nghymru hefyd wedi'i blagio gan y bwlch rhwng canfyddiadau llunwyr polisi ac ymarferwyr.  Ar un llaw, mae ysgolion yn teimlo eu bod wedi dangos canlyniadau cadarnhaol ac wedi dysgu gwersi am y ffordd orau o gefnogi dysgwyr o dan anfantais.  Roedd eu barn yn anghyson â gwerthuswyr proffesiynol ac arolygwyr Estyn, sy'n teimlo nad yw'r achos wedi'i brofi. Mae ysgolion yn teimlo'n reddfol eu bod wedi gwneud gwahaniaeth ac wedi culhau'r bwlch, ond mae'r canfyddiadau tymor hwy yn genedlaethol heb gadarnhau hyn eto.  Mae hyn wedi arwain at rwystredigaeth ar ran llawer o ysgolion, gwrthwynebu'r hyn maent yn ei weld yn fiwrocratiaeth ormodol, tra bod biwrocratiaid a gwleidyddion, ar y llaw arall, yn dadlau'n deg am dystiolaeth o werth am arian ac effaith ar broffiliau perfformiad.

6.
I ba raddau mae ysgolion yn debyg o allu cynnal buddion cyllid RHAGORI y tu hwnt i 2009?

6.1
Mae llawer o ysgolion wedi defnyddio cyllid RHAGORI i ymchwilio i ffyrdd newydd o weithio, ac wedi mireinio'u cynnig i ddisgyblion ar ôl trafod gwaith gwerthuso ac adborth.  Mae ysgolion eraill wedi cadw'r gweithgareddau a nodwyd ar gyfer cyllid yn 2006.  Mae gwerthusiad o ddefnydd cyllid blwyddyn 3 mewn ysgolion yn dangos bod 27% wedi mabwysiadu prosiectau â ffocws newydd (gwahanol i ddefnydd gwreiddiol eu cyllid) a bod 12% wedi diweddaru a diwygio'u cynlluniau.  Fodd bynnag, yn gyffredinol roedd 47% o ysgolion yn parhau â'r gweithgareddau a ddilynwyd yn 2006-8.  

6.2
Ar hyn o bryd, mae'n anodd dweud a fydd newid parhaol mewn ysgolion o ganlyniad i'w profiadau RHAGORI.  Fodd bynnag, mae barn bendant gan lawer o ysgolion ynghylch a fyddant yn ceisio cadw'r gweithgareddau a ariannwyd gan RHAGORI. Ym mis Gorffennaf 2009, adroddodd 32% o ysgolion eu bod yn bwriadu cadw gweithgareddau penodol ar ôl i arian RHAGORI ddod i ben, ac adroddodd 21% ychwanegol eu bod yn bwriadu cadw gweithgareddau ar ryw ffurf - eu haddasu neu gadw rhannau ohonynt yn unig. Bydd yr ysgolion hyn yn cynnal eu prosiectau RHAGORI, naill ai trwy'r cyllidebau craidd neu drwy grantiau gwella ysgolion eraill.  Roedd ysgolion eraill yn fwy amwys ynghylch eu gallu i gynnal gweithgareddau, ond roedd 19% yn nodi'n glir na fyddai modd cynnal gweithgareddau a ariannwyd gan RHAGORI ar ôl i'r arian ddod i ben.

6.3
Dros y flwyddyn ddiwethaf, mae llawer o ysgolion wedi canolbwyntio'n llawer mwy uniongyrchol ar faterion sy'n ymwneud â chynaladwyedd eu gweithgareddau RHAGORI.  Anogwyd hyn yn rhannol gan gylch gorchwyl prosiectau blwyddyn 3, a oedd yn gofyn i ysgolion ystyried 'meithrin gallu' a 'datblygu systemau' ar gyfer y dyfodol.  Mae rhai ysgolion wedi rhoi blaenoriaeth i ddatblygu adnoddau dysgu newydd; mae eraill wedi canolbwyntio ar ymgorffori egwyddorion craidd ar draws yr ysgolion; mae rhai wedi lledaenu eu dysgu ar draws teuluoedd/clystyrau o ysgolion.  Fodd bynnag, prif ffocws ysgolion yn gyffredinol fu hyfforddi staff i feithrin sgiliau proffesiynol.

6.4
Yn ystod blwyddyn 3 rhaglen RHAGORI, roedd yr awdurdodau lleol hefyd yn cyfrannu at broses i nodi cyfres o rwydweithiau blaengaredd ymarferol a allai gydweithio'n agos i ’ddysgu gyda'i gilydd’ yn ystod y cyfnod ariannu terfynol (2009-10).  Mae'r model hwn yn adeiladu ar raglen beilot swamwac ar gyfer y Fframwaith Effeithiolrwydd Ysgolion. Mae'n cynnwys datrys problemau ar y cyd mewn cymuned ddysgu broffesiynol estynedig. 

